
বৈদ্যবাটীর বাবুরামবাবু বড়ো বৈষয়িক ছিলেন । তিনি মাল ও ফৌজদারী আদালতে অনেক কর্ম করিয়া বিখ্যাত হন । কর্মকাজ করিতে প্রবৃত্ত হইয়া উৎকোচাদি গ্রহণ না করিয়া যথার্থ পথে চলা বড়ো প্রাচীন প্রথা ছিল না — বাবুরাম সেই প্রথানুসারেই চলিতেন । একে কর্মে পটু — তাতে তোষামোদ ও কৃতাঞ্জলি দ্বারা সাহেব সুবাদিগকে বশীভূত করিয়াছিলেন এজন্য অল্পদিনের মধ্যেই প্রচুর ধন উপার্জন করিলেন । 

এদেশে ধন অথবা পদ বাড়িলেই মান বাড়ে , বিদ্যা ও চরিত্রের তাদৃক্ গৌরব হয় না । বাবুরামবাবুর অবস্থা পূর্বে বড়ো মন্দ ছিল , তৎকালে গ্রামে কেবল দুই এক ব্যক্তি তাঁহার তত্ত্ব করিত । পরে তাঁহার সুদৃশ্য অট্টালিকা , বাগ – বাগিচা , তালুক ও অন্যান্য ঐশ্বর্য সম্পত্তি হওয়াতে অনুগত ও অমাত্য বন্ধুবান্ধবের সংখ্যা অসংখ্য হইল । অবকাশ কালে বাটীতে আসিলে তাঁহার বৈঠকখানা লোকারণ্য হইত , যেমন ধনের আমদানি হইলেই লোকের আমদানি হয় । 

বাবুরামবাবুর বাটীতে যখন যাও তাঁহার নিকট লোক ছাড়া নাই — কি বড় কি ছোট , সকলেই চারিদিকে বসিয়া তুষ্টিজনক নানা কথা কহিতেছে , বুদ্ধিমান ব্যক্তিরা ভঙ্গিক্রমে তোষামোদ করিত আর এলোমেলো লোকেরা একেবারেই জল উঁচু নিচু বলিত । এইরূপে কিছুকাল যাপন করিয়া বাবুরামবাবু পেন্সন্ লইলেন ও আপন বাটীতে বসিয়া জমিদারী ও সদাগরী কর্ম করিতে আরম্ভ করিলেন । 

বাবুরামবাবু কেবল ধন উপার্জনেই মনোযোগ করিতেন । কি প্রকারে বিষয় বিভব বাড়িবে , কি প্রকারে দশজন লোক জানিবে , কি প্রকারে গ্রামস্থ লোক — সকল করজোড়ে থাকিবে — কি প্রকারে ক্রিয়াকাণ্ড সর্বোত্তম হইবে — এই সকল বিষয় সর্বদা চিন্তা করিতেন । তাঁহার এক পুত্র ও দুই কন্যা ছিল । 

বাবুরামবাবু বলরাম ঠাকুরের সন্তান , এজন্য জাতিরক্ষার্থ কন্যাদ্বয় জন্মিবামাত্র বিস্তর ব্যয় ভূষণ করিয়া তাহাদের বিবাহ দিয়াছিলেন , কিন্তু জামাতারা কুলীন , অনেক স্থানে দারপরিগ্রহ করিয়াছিল — বিশেষ পারিতোষিক না পাইলে বৈদ্যাবাটীর শ্বশুরবাটীতে উঁকিও মারিত না ৷

